
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

PASCA COVID-19; PENGURUSAN KRISIS PENDIDIKAN
MALAYSIA

Rugaiyah Ab Rahim, Fairuz Ramli, Nurul Fahana Aini Harun

Pandemik COVID-19 dan Perintah Kawalan Pergerakan (PKP) pada Mac 2020
menjadi krisis utama bagi sektor pendidikan. Tempoh dari 2020 hingga 2024
merupakan tempoh yang bergelora bagi sistem pendidikan Malaysia dengan
memaksa peralihan mendadak kepada pembelajaran dalam talian. Institusi
pendidikan di semua peringkat terpaksa ditutup, dan pengajaran bersemuka
tradisional digantikan dengan Pengajaran Jarak Jauh Kecemasan (ERT).
Walaupun ini memastikan kesinambungan pendidikan, ia juga mendedahkan

kelemahan yang mendalam (NurHaiza & NurNaddia, 2020).

Kementerian Pendidikan Malaysia (KPM) dan institusi bertindak balas dengan
melaksanakan strategi baharu, seperti fleksibiliti pedagogi dengan
menyelaraskan semua kaedah penilaian bersesuaian dengan format atas talian,
menyediakan sokongan pembelajaran atas talian dengan memberi latihan
bersesuaian kepada para pendidik dan penglibatan media arus perdana seperti
pelancaran DidikTVKPM, serta saluran youtube guru sebagai salah satu medium

pembelajaran atas talian.

Strategi ini, walaupun sebahagian besarnya berkesan dalam mengekalkan

pendidikan tetapi tetap terdedah kepada cabaran. Cabaran yang paling ketara

I ialah jurang digital. Walaupun laporan 2020 oleh Jabatan Perangkaan Malaysia
(DOSM) menunjukkan bahawa akses internet telah meningkat, jurang yang
ketara kira-kira 15 peratus masih wujud antara penduduk bandar dan luar
bandar. Sesetengah pelajar terpaksa mengambil kerja sambilan untuk membeli
peranti, manakala yang lain tidak dapat hadir. Ini mewujudkan ketidaksamaan

pendidikan yang mendalam, yang mana pelan krisis yang sepatutnya telah

disediakan untuk menanganinya (Sarimah, 2021).

Kaur & Law (2025) menyebut penutupan sekolah secara tiba-tiba menyebabkan

kehilangan pembelajaran yang ketara, terutamanya dalam mata pelajaran teras

seperti Matematik, Bahasa Inggeris dan Bahasa Malaysia. Selain itu, pengasingan

dan persekitaran pembelajaran yang tidak tersusun menyumbang kepada
kemerosotan dalam kesejahteraan fizikal, mental dan emosi pelajar, dengan
beberapa melaporkan peningkatan tekanan, kebimbangan dan kehilangan motivasi.
Oleh itu, pengurusan krisis dalam konteks ini akan merangkumi bukan sahaja pelan
pemulihan akademik tetapi juga sokongan psikososial yang komprehensif untuk

pelajar dan guru.

Pengajaran yang diperoleh sepanjang tempoh 2020 hingga 2024 sangatlah
berharga. Masa depan pendidikan Malaysia bergantung kepada pengurusan krisis
yang proaktif dan komprehensif, yang melangkaui tindak balas yang reaktif. Antara
bidang utama yang perlu menjadi fokus kerajaan adalah membina infrastruktur yang
mapan, membangunkan model pembelajaran bersifat fleksibel, serta

memperkukuhkan dasar pendidikan dan kepimpinan organisasi.

